
O‘ZBEKISTONDA INVESTITSIYALARNING 
HUDUDIY TARKIBI VA UNI 

TAKOMILLASHTIRISH YO‘NALISHLARI

Ermamatov Shonazar Jumakulovich
UMFT “Iqtisodiyot” kafedrasi dotsenti, iqtisodiyot fanlari nomzodi

Annotatsiya. Ushbu maqolada zamonaviy iqtisodiy transformatsiyalar sharoitida O‘zbekistonda investitsiya faoliyatining 
dinamikasi va uning hududiy tarkibi tahlil qilingan. Maqolada makroiqtisodiy barqarorlik, YaIM o‘sishi va asosiy kapitalga 
kiritilgan investitsiyalar o‘rtasidagi bog‘liqlik statistik ma’lumotlar asosida yoritilgan. Tadqiqot davomida investitsiya 
resurslarining hududlararo notekis taqsimlanishi, Toshkent shahri va resurslarga boy hududlarda konsentratsiyalashuvi 
hamda aholi jon boshiga to‘g‘ri keladigan investitsiya hajmidagi tafovutlar ochib berilgan. Yakunda sanoatning qayta 
ishlash tarmoqlariga investitsiyalarni yo‘naltirish bo‘yicha xulosalar berilgan.

Kalit so‘zlar: investitsiya muhiti, asosiy kapital, to‘g‘ridan-to‘g‘ri xorijiy investitsiyalar, hududiy tarkib, iqtisodiy o‘sish, 
investitsiya jozibadorligi, makroiqtisodiy barqarorlik, diversifikatsiya.
Abstract. This article analyzes the dynamics of investment activity and its regional structure in Uzbekistan under the 
conditions of modern economic transformations. Based on statistical data, the correlation between macroeconomic 
stability, GDP growth, and fixed capital investment is highlighted. The study reveals issues of uneven distribution of 
investment resources among regions, their concentration in Tashkent city and resource-rich areas, and the significant 
disparity in investment volume per capita. Finally, conclusions are provided on prioritizing investment toward the 
manufacturing sectors of the industry.

Keywords: investment climate, fixed capital, foreign direct investment (FDI), regional structure, economic growth, 
investment attractiveness, macroeconomic stability, diversification.
Аннотация. В данной статье анализируется динамика инвестиционной деятельности и её территориальная 
структура в Узбекистане в условиях современных экономических трансформаций. На основе статистических 
данных освещается взаимосвязь между макроэкономической стабильностью, ростом ВВП и инвестициями в 
основной капитал. В ходе исследования выявлены проблемы неравномерного распределения инвестиционных 
ресурсов между регионами, их концентрация в городе Ташкенте и ресурсообеспеченных регионах, а также 
значительный разрыв в объеме инвестиций на душу населения. В завершение представлены выводы по 
приоритетности направления инвестиций в обрабатывающие отрасли промышленности.

Ключевые слова: инвестиционная среда, основной капитал, прямые иностранные инвестиции, территориальная 
структура, экономический рост, инвестиционная привлекательность, макроэкономическая стабильность, 
диверсификация.

K I R I S H
O‘zbekistonda amalga oshirilayotgan keng ko‘lamli iqtisodiy islohotlar muvaffaqiyati ko‘p jihatdan 

mamlakatimiz hududlarining barqaror rivojlanishiga, tabiiy, ishlab chiqarish, mehnat, investitsiya resurslaridan 
samarali foydalanishiga, milliy va xalqaro raqobatbardoshlik darajasiga bog‘liq.

Iqtisodiyot tarmoqlarida innovatsiya jarayonlari keng joriy etilayotgan, yagona axborot makonining 
shakllanishiga olib keluvchi axborot texnologiyalari va telekommunikatsiya tizimlari keng tarqalayotgan, 
shuningdek, ishlab chiqarishni tashkil etishning yangi shakllari rivojlanayotgan hozirgi sharoitda mamlakat 
va uning hududlari iqtisodiyotiga investitsiyalar jalb etish eng dolzarb masalalardan hisoblanadi. Investitsiya 
faoliyatining uzluksiz va samarali rivojlanishi milliy iqtisodiyot barqaror faoliyat ko‘rsatishining zaruriy shartidir. 
Ayni vaqtda investitsiyalardan foydalanish miqyosi, tarkibi va samaradorligi ko‘p jihatdan milliy xo‘jalik va uning 
hududlari holati, istiqboli va raqobatbardoshligini belgilab beradi.

M A V Z U G A  O I D  A D A B I Y O T L A R  S H A R H I
Investitsiyalarning iqtisodiy o‘sishga ta’siri va ularning hududiy taqsimlanishi masalalari iqtisodiyot fani 

doirasida doimiy tadqiqot obyekti bo‘lib kelmoqda. Klassik iqtisodiy nazariya vakillari, xususan, Adam Smit 
va David Rikardo investitsiyalarni (kapital jamg‘arishni) ishlab chiqarishni kengaytirish va millat boyligini 
oshirishning asosi deb hisoblaganlar.

Zamonaviy iqtisodiyotda investitsion jarayonlarning hududiy jihatlarini o‘rganishda quyidagi yo‘nalishlarni 
ajratib ko‘rsatish mumkin:

Investitsiyalarning iqtisodiy o‘sishdagi rolini J.M. Keyns o‘zining “multiplikator samarasi” nazariyasi orqali 
asoslab bergan bo‘lsa, hududiy rivojlanishdagi nomutanosibliklar va “o‘sish qutblari” nazariyasini F. Perru va X. 
Richardson kabi olimlar rivojlantirgan. Ularning fikricha, investitsiyalar tabiiy ravishda infratuzilma rivojlangan 
markazlarga intiladi, bu esa hududlararo iqtisodiy tafovutni keltirib chiqaradi1.

Investitsiya muhiti jozibadorligini baholash va hududiy investitsiya siyosatini shakllantirish masalalari I. 
Tixomirova, A. Folomeev va V. Chernyak kabi iqtisodchi olimlar tomonidan tadqiq etilgan. Ular investitsiya 
faolligini oshirishda davlatning institutsional rolini muhim deb hisoblaydilar2.

O‘zbekistonda investitsiya jarayonlarini hududiy va tarmoqlar kesimida tahlil qilish borasida iqtisodchi 
olimlar D. G‘ozibekov, Sh. Mustaфаqulov, A. Vahabov, O. Xikmatovlar salmoqli tadqiqotlar olib borganlar3. 
Xususan, D. G‘ozibekov investitsiyalarni moliyalashtirish muammolariga e’tibor qaratgan bo‘lsa4, Sh. 
Mustaфаqulov investitsion jozibadorlikni belgilovchi omillarni hududlar kesimida baholash metodologiyasini 
takomillashtirish bo‘yicha ilmiy takliflar bergan5.

Shuni ta’kidlash lozimki, yuqoridagi tadqiqotlarga qaramasdan, hozirgi kunda raqamli iqtisodiyotga o‘tish 
va global transformatsiyalar sharoitida O‘zbekistonning chekka hududlariga to‘g‘ridan-to‘g‘ri investitsiyalarni 
jalb qilishning yangi mexanizmlari hamda hududiy disproporsiyalarni yumshatish masalalari yetarlicha 
o‘rganilmagan. Bu esa ushbu maqolaning dolzarbligini belgilab beradi.

T A D Q I Q O T  M E T O D O L O G I YA S I
Ushbu tadqiqotning metodologik asosini tizimli yondashuv, qiyosiy tahlil, induksiya va deduksiya, statistik 

guruhlash usullari tashkil etadi. Xususan, O‘zbekistonda 2010–2024-yillar oralig‘ida YaIM va asosiy kapitalga 
kiritilgan investitsiyalarning o‘sish sur’atlari va ulushini tahlil qilishda dinamika qatorlari usuli qo‘llanildi, 
hududlararo investitsion tafovutlarni aholi jon boshiga to‘g‘ri keladigan ko‘rsatkichlar orqali aniqlashda qiyosiy 
tahlildan foydalanildi. Shuningdek, umumiy makroiqtisodiy tendensiyalardan (YaIM o‘sishi) aniq hududiy 
muammolarga (investitsiya konsentratsiyasi) o‘tish orqali (induksiya va deduksiya) ilmiy xulosalar shakllantirildi.

T A H L I L  V A  N A T I J A L A R
XXI asr uchinchi o‘n yilligining boshlarida jahon iqtisodiyotida mazmunan va mohiyatan ilgari ko‘rilmagan 

transformatsiyalar kuzatilmoqda. Xalqaro xo‘jalik aloqalarining murakkablashuvi, davlatlar o‘rtasidagi o‘zaro 
siyosiy va iqtisodiy munosabatlarning keskinlashuvi, global iqlim o‘zgarishlari singari tashqi omillar dunyoning 
barcha mamlakatlaridagi investitsiya va ishbilarmonlik muhitiga o‘z ta’sirini o‘tkazmoqda, investitsiya 
mablag‘larini jalb qilish bo‘yicha raqobat yanada keskin xususiyat kasb etmoqda.

Aynan bunday holatda qulay investitsiya muhitini yaratish asosida xorijiy kapitallarni tortish, ularni milliy 
xo‘jalik va hududlar iqtisodiyotining muhim yo‘nalishlariga yo‘naltirish alohida ahamiyat kasb etadi. Zamonaviy 
modernizatsiya sharoitida O‘zbekiston va uning hududlarida ishlab chiqarishga investitsiyalarni ko‘proq jalb 
qilish zarurati quyidagilar orqali tushuntiriladi:

•	 raqobat kurashi natijasida texnologiyalarning rivojlanishi jahon bozorida zamonaviy qurilmalar va 
uskunalar narxining arzonlashishiga olib kelmoqda. Bunday imkoniyatdan foydalanib, ishlab chiqarishning 
moddiy-texnika bazasini yangilash hamda uning yordamida raqobatbardosh mahsulotlarni yaratish qisqa 
muddatda ushbu sarf-xarajatlarni qoplash imkonini yaratadi;

1	 Кейнс Ж.М. Общая теория занятости, процента и денег. – М.: Издательство Юрайт, 2018. – 342 с
2	 Тихомирова И.В. Инвестиционный климат в России: Региональные риски / Федер. фонд поддержки малого 

предпринимательства. — М.: Издатцентр, 1997. – 312 с.; Фоломьев А.Н. Инновационное инвестирование. М.: Наука, 2001. 
– 181 с.; Черняк, В. З. Управление инвестиционными проектами : учебное пособие / В. З. Черняк. – Москва : Юнити-Дана, 
2017. – 351 с.

3	 Вахобов А.В., Хожибақиев Ш.Х., Мўминов Н.Г. Хорижий инвестициялар. Ўқув қўлланма. - Т.: «Молия», 2010. - Б.153.; Вахобов 
А.В., Разыкова Г.Х. Хожибақиев Ш.Х. Иностранные инвестиции и модернизация национальной экономики / Под ред. д.э.н. 
проф. А.В.Вахобова. – Т.: Молия, 2011. – 300 с.

4	 Ғозибеков Д.Г. Инвестицияларни молиялаштириш масалалари. – Т.: “Молия”, 2003. – 332 б.
5	 Мустафокулов Ш.И. Инвестицион муҳит жозибадорлиги: назария, методология ва амалиёт. / Монография. – Т.: Маънавият, 

2017. – 328 б.

•	 yuqori darajada qo‘shilgan qiymatga ega bo‘lgan tovar va xizmatlarni tashqi bozorlarga chiqarishning 
qo‘shimcha imkoniyatlari vujudga keladi;

•	 texnik va texnologik bazani yangilashda vaqt jihatidan ustunlikni qo‘lga kiritish imkoniyati paydo bo‘ladi;
•	 investitsiyalar ichki ehtiyojni kengaytirib, xizmat ko‘rsatish va qurilish sohasining rivojlanishini 

rag‘batlantiradi;
•	 ishlab chiqarilayotgan mahsulot assortimenti kengayadi va milliy iqtisodiyotning tovar va hududiy tarkibi 

diversifikatsiyalashadi.
Qulay investitsiya muhitini shakllantirishning asosiy shartlaridan biri makroiqtisodiy barqarorlik, iqtisodiy 

o‘sishning yuqori sur’atlari hisoblanadi. Shu jihatdan dunyoda sodir bo‘layotgan inqiroz hamda ziddiyatlar 
sharoitida ham O‘zbekistonda YaIM hajmining o‘sib borayotgani investitsiya muhitiga ijobiy ta’sir ko‘rsatadi. 
Zero, investorlar o‘sayotgan iqtisodiyotga mablag‘ kiritishga harakat qiladilar (1-rasm)

1-rasm. O‘zbekistonda yalpi ichki mahsulotning yillar davomida o‘sish dinamikasi, foizda6

Tadqiqotlar shuni ko‘rsatadiki, Yangi O‘zbekistonda YaIM barqaror tarzda o‘smoqda. Agar 
2016–2019-yillarda yalpi ichki mahsulotning o‘rtacha qo‘shimcha o‘sish sur’ati 5,35 foizni tashkil etgan bo‘lsa, 
koronavirus pandemiyasining iqtisodiy tizimga zararli ta’siri oqibatida 2020-yilda 1,9 foizgacha pasaydi. 
Ammo mamlakatimizda amalga oshirilgan samarali pandemiyaga qarshi chora-tadbirlar va chuqur iqtisodiy 
islohotlar natijasida 2021-yildan boshlab iqtisodiy o‘sish sur’atlari tiklandi va 2021–2024-yillarda 6,4 foizga 
yetdi. Ta’kidlash lozimki, mamlakatimizning barcha hududlarida iqtisodiy o‘sish sur’atlari ijobiy dinamikani 
namoyish etmoqda (1-jadval).

1-jadval. O‘zbekistonda investisiya faoliyatining asosiy ko‘rsatkichlari7

2010 2015 2020 2021 2022 2023 2024
YaIM, mlrd. so‘m 78936,6 221350,9 605514,9 738425,2 896617,9 1066569,0 1454973,9
YaIMning o‘sish 
sur’ati, % 107,1 107,2 102,0 107,4 105,7 106,0 106,5

Asosiy kapitalga 
kiritilgan investit-
siyalar, mlrd. so‘m

15338,7 41670,5 202000,1 244962,6 269857,5 352064,1 493652

Asosiy kapitalga 
kiritilgan investit-
siyalarning o‘sish 
sur’ati, %

104,2 109,4 95,6 102,9 100,2 122,1 127,6

Asosiy kapitalga 
kiritilgan investit-
siyalarning YaIM-
dagi ulushi, %

19,4 18,8 34,8 33,3 30,1 33,0 33,9

Xorijiy investisiya 
va kreditlar, mlrd. 
so‘m

4340,8 8309,5 86647,0 104467,3 112219,5 187884,8 333800

6	  Oʻzbеkistоn Rеspublikаsi Milliy statistika qo‘mitasi (stat.uz) ma’lumotlari asosida tuzilgan.
7	  Oʻzbеkistоn Rеspublikаsi Milliy statistika qo‘mitasi (stat.uz) ma’lumotlari asosida muallif tomonidan tuzilgan.

Xorijiy investit-
siyalarning jami 
investisiyalardagi 
ulushi, %

28,3 19,9 42,9 42,6 41,6 53,4 67,6

To‘g‘ridan to‘g‘ri 
xorijiy investit-
siyalar, mlrd. so‘m

3850,0 6125,6 28740,5 30149,2 41521,2 84311,6 150500

To‘g‘ridan to‘g‘ri 
xorijiy investitsiya-
larning jami investit-
siyalardagi ulushi, 
%

25,1 14,7 14,2 12,3 13,7 23,9 30,4

To‘g‘ridan to‘g‘ri 
xorijiy investitsiya-
larning jami xorijiy 
investit-siyalardagi 
ulushi, %

88,7 73,7 44,8 28,8 37,0 44,9 45,1

Barqaror iqtisodiy o‘sish va investitsiyalar o‘rtasidagi o‘zaro ijobiy bog‘liqlikdan kelib chiqqan holda 
bugungi kunda O‘zbekiston va uning hududlari iqtisodiyotining turli tarmoqlarida tadbirkorlik faoliyatini 
rivojlantirish va investitsiyalarni jalb qilish uchun zarur bo‘lgan ichki shart-sharoitlarni yaratish jarayonini 
rag‘batlantirishga qaratilgan izchil islohotlar amalga oshirilmoqda. Buning natijasida O‘zbekiston investitsiya 
faoliyatining asosiy ko‘rsatkichlarida ijobiy o‘zgarishlar yuz bermoqda.

Tahlillar shundan dalolat beradiki, O‘zbekistonda 2010–2024-yillarda yalpi ichki mahsulotning nominal 
hajmi 13,5 martaga, asosiy kapitalga kiritilgan investitsiyalarning nominal hajmi esa 22,9 martaga oshgan. 
2024-yilda O‘zbekiston iqtisodiyotiga jalb etilgan jami investitsiyalar hajmi 27,6 foizga ko‘paygan.

Ayni vaqtda barqaror iqtisodiy o‘sishni ta’minlashda muhim ahamiyatga ega bo‘lgan investitsiya 
me’yorining sezilarli darajada oshganligini ta’kidlash lozim. Agar 2010-yilda asosiy kapitalga kiritilgan 
investitsiyalarning yalpi ichki mahsulotdagi ulushi 19,4 foizni tashkil etgan bo‘lsa, 2024-yilga kelib ushbu 
ko‘rsatkich 33,9 foizga yetdi.

Mamlakatimizda xorijiy investitsiyalarni jalb etish borasida amalga oshirilayotgan chora-tadbirlar 
natijasida 2024-yilda 333,8 trln. so‘m asosiy kapitalga xorijiy investitsiya va kreditlar o‘zlashtirildi. Xorijiy 
investitsiya va kreditlarning jami investitsiyalardagi ulushi 2010-yilda 28,3 foizdan 2024-yilda 67,6 foizgacha 
o‘sdi. Bu davrda to‘g‘ridan-to‘g‘ri xorijiy investitsiyalarning jami investitsiyalardagi ulushi 25,1 foizdan 30,1 
foizgacha oshdi.

To‘g‘ridan-to‘g‘ri xorijiy investitsiya va kreditlar hamda O‘zbekiston Respublikasi kafolati ostidagi 
xorijiy kreditlarning jami xorijiy investitsiya va kreditlar hajmidagi ulushi mos ravishda 92,9 foiz va 7,1 foizni 
tashkil etdi. O‘z navbatida, to‘g‘ridan-to‘g‘ri xorijiy investitsiya va kreditlar tarkibida to‘g‘ridan-to‘g‘ri xorijiy 
investitsiyalar 150,5 trln. so‘m yoki jamiga nisbatan 45,1 foizni, boshqa investitsiyalar va kafolatlanmagan 
xorijiy kreditlar 159,6 trln. so‘mni yoki jamiga nisbatan 47,8 foizni tashkil etdi.

Aytish joizki, mamlakat iqtisodiyotining rivojlanishini ta’minlashda xorijiy kapital qo‘yilmalari tarkibida 
to‘g‘ridan-to‘g‘ri xorijiy investitsiyalar salmog‘ining sezilarli darajada yuqori ulushga ega bo‘lishi ijobiy holat 
hisoblanadi, chunki davlat kafolatisiz mamlakat iqtisodiyotiga investorlar kapital mablag‘larini yo‘naltirishlari 
ularning milliy iqtisodiyotda faoliyat yuritish jarayonida kelib chiqishi mumkin bo‘lgan barcha risklarni o‘z 
zimmalariga olganliklaridan dalolat beradi. Shu sababli to‘g‘ridan-to‘g‘ri investitsiyalar hajmini oshirish 
maqsadga muvofiq.

2-jadval ma’lumotlari tahlili shundan dalolat beradiki, 2016-yilda jami asosiy kapitalga kiritilgan 
investitsiyalarning 66,8 foizi eng yuqori ulushga ega bo‘lgan oltita hudud (Toshkent shahri, Qashqadaryo, 
Buxoro, Toshkent viloyatlari, Qoraqalpog‘iston Respublikasi va Samarqand viloyatlari) hissasiga to‘g‘ri 
kelgan bo‘lsa, 2024-yilda eng yuqori ko‘rsatkichga ega 6 ta hudud (Toshkent shahri, Toshkent, Namangan, 
Buxoro, Qashqadaryo va Navoiy viloyatlari)ning ulushi 67 foizni tashkil etdi. 2024-yilda jami asosiy kapitalga 
investitsiyalarning 18,2 foizi Toshkent shahri, 14,4 foizi Toshkent, 10,7 foizi Namangan, 10,2 foizi Buxoro, 
7 foizi Qashqadaryo, 6,6 foizi Navoiy viloyatlarida o‘zlashtirildi. Qolgan hududlarning jami asosiy kapitalga 
kiritilgan investitsiyalardagi ulushi sezilarli darajada past. Ayniqsa, Surxondaryo (3,3 foiz), Sirdaryo (2,2 foiz) 
va Xorazm (3,1 foiz) viloyatlarida o‘zlashtirilgan investitsiyalarning ulushi sezilarli darajada past (2-jadval).



M U H A N D I S L I K  VA  I Q T I S O D I Y O T

299

2026-yil, yanvar.  № 1-son

2-jadval. O‘zbekiston iqtisodiyotiga kiritilgan investitsiyalarning hududiy tarkibi8

2016 2024 2024 y.da 2016 y.ga 
nisbatan ulushining 

o‘zgarishiMlrd. so‘m % Mlrd. so‘m %

O‘zbekiston Respublikasi 51232 100 507490,2 100 -
Qoraqalpog‘iston Respublikasi 3778,3 7,4 20567,7 4,0 -3,4
Andijon 2188,5 4,3 28668 4,7 0,4
Buxoro 5922,9 11,6 51663,9 10,2 -1,4
Jizzax 1449,7 2,8 23515,4 4,6 1,8
Qashqadaryo 7304,4 14,3 35482,5 7,0 -7,3
Navoiy 2963,2 5,8 33550,2 6,6 1,2
Namangan 2824,5 5,5 54231,4 10,7 5,2
Samarqand 3623,5 7,1 28946,9 5,7 -1,4
Surxondaryo 2142,4 4,2 16593,1 3,3 -0,9
Sirdaryo 1322,9 2,6 11406,3 2,2 -0,4
Toshkent 4238,7 8,3 73325,12 14,4 6,1
Farg‘ona 2643,6 5,2 21542,7 4,2 -1
Xorazm 1560,5 3,0 15624,1 3,1 0,1
Toshkent shahri 9268,9 18,1 91642,8 18,1 0

Ta’kidlash lozimki, 2024-yilda qator hududlarda asosiy kapitalga investitsiyalarning yuqori o‘sish sur’atlari 
kuzatildi, jumladan, Namangan viloyatida 2023-yilga nisbatan asosiy kapitalga investitsiyalar 157 foizga, 
Qoraqalpog‘iston Respublikasida 45,6 foizga, Qashqadaryoda 45,2 foizga, Buxoroda 45,1 foizga, Andijonda 
36,9 foizga, Jizzaxda 41,5 foizga, Toshkent viloyatida 33,2 foizga o‘sdi. Ayni vaqtda Surxondaryo (20,7 foiz) va 
Sirdaryo (35,7 foiz) viloyatlarida asosiy kapitalga investitsiyalar hajmi sezilarli darajada qisqardi.

So‘nggi yillarda aholi jon boshiga asosiy kapitalga investitsiyalar hajmi bo‘yicha hududlararo tafovut ancha 
katta bo‘lib, u o‘sish tendensiyasiga ega bo‘lmoqda.

Agar 2016-yilda aholi jon boshiga asosiy kapitalga investitsiyalar bo‘yicha eng katta (Toshkent shahri) 
va eng kichik (Andijon viloyati) ko‘rsatkichlar o‘rtasidagi nisbat 5,2 martani tashkil etgan bo‘lsa, 2024-yilda bu 
ko‘rsatkich (Navoiy va Farg‘ona viloyatlari ko‘rsatkichlari o‘rtasidagi nisbat) 5,9 martagacha oshdi. Ayni vaqtda 
2016-yilda aholi jon boshiga investitsiyalar hajmi bo‘yicha 6 ta hudud respublika o‘rtacha ko‘rsatkichidan yuqori 
natija qayd etgan bo‘lsa, 2024-yilda ham bu holat saqlanib qoldi. Shunga qaramasdan, hududlar bo‘yicha aholi 
jon boshiga investitsiyalar hajmi bir-biridan sezilarli darajada farqlanishini ta’kidlash lozim.

Ma’lumki, xorijiy investitsiyalarni jalb etish har bir hududda barqaror o‘sish sur’atlarini ta’minlashda hamda 
ularning raqobatbardoshlik darajasini oshirishda muhim rol o‘ynaydi. So‘nggi yillarda O‘zbekiston va uning 
hududlari iqtisodiyotiga xorijiy investitsiyalarni jalb etish borasida ko‘plab ijobiy ishlar amalga oshirilmoqda. 
Xususan, 2024-yilda O‘zbekistonda 333,8 trln. so‘m (dollar ekvivalentida 26,4 mlrd. AQSH dollari) yoki 2023-
yilga nisbatan 53,1 foiz ko‘p asosiy kapitalga xorijiy investitsiya va kreditlar o‘zlashtirildi (3-jadval).

3-jadval. O‘zbekiston hududlarida aholi jon boshiga aholi jon boshiga asosiy kapitalga investitsiyalar, mlrd.so‘m9

2016 2024
O‘zbekiston Respublikasi 1608,6 13652,7
Qoraqalpog‘iston Respublikasi 2094,1 10201,2
Andijon 745,3 8363,6
Buxoro 3237,6 25073,5
Jizzax 1125,1 15445,3
Qashqadaryo 2389,2 9856,3
Navoiy 3168,2 30921,8
Namangan 1074,8 17500,2

8	  stat.uz – O‘zbekiston Respublikasi Milliy statistika qo‘mitasi ma’lumotlari
9	  stat.uz – O‘zbekiston Respublikasi Milliy statistika qo‘mitasi ma’lumotlari

Samarqand 1001,6 6806,4
Surxondaryo 879,1 5699,5
Sirdaryo 1660,3 12365,9
Toshkent 1507,5 23806,1
Farg‘ona 747,8 5250,3
Xorazm 885,7 7757,7
Toshkent shahri 3848,1 29785,1

Qayd etish lozimki, xorijiy investitsiya va kreditlarning ham asosiy qismi to‘rtta hudud — Toshkent viloyati 
(50 trln. so‘m), Namangan (44 mlrd. so‘m), Buxoro (40,4 mlrd. so‘m) viloyatlari va Toshkent shahri (40,2 mlrd. 
so‘m) tomonidan o‘zlashtirilgan bo‘lib, ushbu hududlarning 2024-yilda respublika iqtisodiyotida o‘zlashtirilgan 
jami xorijiy investitsiya va kreditlar hajmidagi birgalikdagi ulushi 52,3 foizni tashkil etadi.

Xorijiy investitsiyalarni o‘zlashtirishda bunday hududiy tafovutlarning shakllanishi, eng avvalo, iqtisodiyotning 
ustuvor tarmoqlariga yo‘naltirilgan investitsiya loyihalarini moliyalashtirish bilan bog‘liq. Shu bilan birga, xorijiy 
investorlar o‘z mablag‘larini yuqori daromad keltiradigan va tavakkalchilik darajasi past sohalarga sarflashni 
afzal biladilar. Xorijiy investitsiyalar uchun eng yuqori foyda me’yori va qoplanish muddatining qisqaligi tog‘-kon 
sanoati, shu jumladan, xom neft va tabiiy gaz qazib chiqarishda qayd etilmoqda.

2024-yilda to‘g‘ridan-to‘g‘ri va kafolatlanmagan xorijiy kreditlar hisobidan Buxoro viloyatida MTO (methanol 
to olefin) texnologiyasi asosida gaz-kimyo majmuasini qurish, Surxondaryo viloyatida gaz-kimyo majmuasini 
qurish, Toshkent viloyatida quvvati 200 MVt bo‘lgan quyosh fotoelektr stansiyasini qurish, Qoraqalpog‘iston 
Respublikasida Tebinbuloq temir ruda konini ishlab chiqish va metallurgiya majmuasini qurish (1-bosqich), 
Buxoro viloyatida quvvati 500 MVt bo‘lgan quyosh elektr stansiyasini qurish, Qashqadaryo viloyatida quvvati 
500 MVt bo‘lgan quyosh fotoelektr stansiyasini qurish, Buxoro viloyati Peshku tumanida quvvati 500 MVt 
bo‘lgan shamol elektr stansiyasini qurish ishlari amalga oshirildi (4-jadval).

4-jadval. O‘zbekiston Respublikasi hududlarida 2024-yilda xorijiy investitsiyalar va kreditlarni o‘zlashtirish10

Jami, trln. so‘m

Shu jumladan

To‘g‘ridan to‘g‘ri xorijiy 
investitsiyalar

O‘R kafolati ostida 
xorijiy investitsiyalar

Boshqa xorijiy 
investitsiyalar va 
kreditlar

O‘zbekiston Respublikasi 333,8 150,5 23,6 159,7
Qoraqalpog‘iston 
Respublikasi 14,4 2,2 1,2 11,0

Andijon 21,2 11,5 0,4 9,3
Buxoro 40,4 23,0 2,2 15,2
Jizzax 17,6 10,9 0,5 6,2
Qashqadaryo 23,9 7,2 3,9 12,8
Navoiy 27,6 11,0 2,5 14,1
Namangan 44,0 17,9 0,6 25,5
Samarqand 15,1 6,4 1,3 7,4
Surxondaryo 10,1 5,8 0,9 3,4
Sirdaryo 7,9 5,9 0,1 1,9
Toshkent 50,0 18,6 2,3 29,1
Farg‘ona 12,7 9,1 0,3 3,3
Xorazm 8,8 2,2 0,5 6,1
Toshkent shahri 40,2 18,6 7,0 14,6

Albatta, bunday loyihalarning amalga oshirilishi mamlakatning iqtisodiy xavfsizligini ta’minlovchi strategik 
ahamiyatga ega ishlab chiqarish turlarining rivojlanishiga olib keladi. Shu bilan birga, xorijiy investitsiyalarni 
jalb etishda tayyor mahsulotlar ishlab chiqarishga asoslangan sanoatning qayta ishlash tarmoqlariga alohida 
ustuvorliklar berish muhim ahamiyat kasb etadi.

10	  stat.uz – O‘zbekiston Respublikasi Milliy statistika qo‘mitasi ma’lumotlari

X U L O S A  V A  T A K L I F L A R
Tadqiqot natijasida O‘zbekistonda investitsiya faoliyatining hozirgi holati va hududiy tarkibi bo‘yicha 

quyidagi xulosalarga kelindi:
•	 o‘tgan 14 yil ichida investitsiyalarning YaIMdagi ulushi 19,4 foizdan 33,9 foizga yetishi mamlakatda faol 

investitsiya siyosati olib borilayotganligini ko‘rsatadi. Bu esa barqaror iqtisodiy o‘sishning muhim drayveridir;
•	 investitsiya resurslarining asosiy qismi (67 foizi) hamon 6 ta yirik hududda konsentratsiyalashgan. Aholi 

jon boshiga investitsiya hajmi bo‘yicha hududlararo tafovutning 5,9 martagacha oshishi chekka hududlarda 
investitsion jozibadorlikni oshirish bo‘yicha qo‘shimcha mexanizmlar zarurligini ko‘rsatadi;

•	 xorijiy kapital tarkibidagi o‘zgarishlar: 2024-yilda xorijiy investitsiya va kreditlarning jami 
investitsiyalardagi ulushi 67,6 foizga yetishi iqtisodiyotning tashqi moliya manbalariga bog‘liqligi oshganidan 
dalolat beradi. Bunda davlat kafolatisiz to‘g‘ridan-to‘g‘ri investitsiyalar ulushini yanada ko‘paytirish iqtisodiy 
xavfsizlik nuqtayi nazaridan muhim.

Yuqoridagilardan kelib chiqqan holda, fikrimizcha, investitsiyalarni jalb qilishda “markazdan chekkaga” 
tamoyili asosida Surxondaryo, Sirdaryo va Xorazm kabi past ko‘rsatkichli hududlar uchun maxsus soliq va 
bojxona imtiyozlarini joriy etish, investitsiya oqimini faqat resurs qazib olishdan (tog‘-kon sanoati) yuqori 
qo‘shilgan qiymatli tayyor mahsulotlar ishlab chiqaruvchi (klaster tizimi) tarmoqlarga yo‘naltirishni rag‘batlantirish 
lozim.

